
Kajian ini dijalankan untuk mengenal pasti pelaksanaan ibadat solat dalam kalangan
murid sekolah menengah di daerah Hulu Langat, Selangor Malaysia yang. bertujuan
untuk menentukan hubungan metodologi pengajaran guru, sikap murid terhadap
ibadat solat dan persekitaran pembelajaran murid dengan pelaksanaan ibadat solat.
Kajian ini mengenal pasti sumbangan tiga faktor tersebut terhadap pelaksanaan
ibadat solat murid menggunakan reka bentuk kajian korelasi dan teknik pensampelan
rawak dua peringkat. Seramai 360 orang murid tingkatan empat yang mengambil
mata pelajaran Pendidikan Islam di daerah Hulu Langat dijadikan sebagai sampel
kajian. Instrumen kajian adalah berbentuk soal selidik serta nilai kebolehpercayaan
konstruk bagi metodologi pengajaran guru (.92), sikap murid terhadap ibadat solat
(.76), persekitaran pembelajaran murid (.77) dan pelaksanaan ibadat solat (.89).
Dapatan kajian menunjukkan tahap pelaksanaan ibadat solat adalah tinggi
(Min=4.26, SP=0.35), metodologi pengajaran guru berada pada tahap tinggi
(Min=4.06, SP=0.40), sikap murid terhadap ibadat solat juga tinggi (Min=4.19,
SP=0.32) dan persekitaran pembelajaran murid adalah tinggi (Min=4.07, SP=0.42).
Manakala analisis korelasi Pearson menunjukkan terdapat hubungan yang signifikan
antara metodologi pengajaran guru (r=.328), sikap murid terhadap ibadat solat
(r=.288) dan persekitaran pembelajaran murid (r=.426) dengan pelaksanaan ibadat
solat. Analisis regresi pula menunjukkan pemboleh ubah metodologi pengajaran guru
(B=.109), sikap murid terhadap ibadat solat (B=.237), persekitaran pembelajaran
murid (p=.267) telah menyumbang sebanyak 23.4 peratus terhadap pelaksanaan
ibadat solat. Secara kesimpulannya, kajian ini jelas menunjukkan bahawa
pelaksanaan ibadat solat murid dipengaruhi oleh tiga faktor yang dikaji. Oleh yang
demikian, guru perlu bijak dalam menerapkan pendekatan dan kaedah yang
bersesuaian dengan pengajaran ibadat solat agar dapat menarik minat murid untuk
melaksanakan solat di sekolah. Di samping itu, peranan ibu bapa pula adalah
memberi didikan agama yang sempurna serta menunjukkan sikap yang baik untuk
dicontohi oleh anak-anak mereka.

This study was conducted to determine the implementation of prayers among
secondary school students. In addition, this study aims to determine the relationship
between methodology of teaching, student attitudes toward prayers and the learning
environment of students with implementation of prayers. This study also identifies
three factors that contribute to the implementation of the prayers of the students. This
study is used a correlational study as the research design and a two-stage random
sampling. A total of 360 form four students who take the subject of Pendidikan Islam
in Hulu Langat is used as a sample. The instrument used in this study is
questionnaire and the reliability construct of the methodology of teaching (.92),
student attitude toward ritual prayers (.76), the learning environment of students (.77)
and the implementation of the ritual prayers (.89). The findings showed that the level
of implementation of the prayers is high (mean = 4.26, SD = 0.35), the methodology
of teaching at the high level (Mean = 4.06, SD = 0.40), the attitude of students
towards prayers is high (mean = 4.19, SD = 0.32) and the learning environment of
student is high (mean = 4.07, SD = 0.42). Meanwhile, Pearson correlation analysis
showed a significant relationship between the methodology of teaching (r = .328),
attitude toward students prayers (r = .288) and the learning environment of students
(r = .426) with the implementation of the prayers. Regression analysis showed that
the variables of methodology of teaching (B = .109), attitude toward students prayers
(B = .237), the learning environment of students ( = .267) contributed 23.4% of the
implementation of prayers. In conclusion, this study clearly shows that the
implementation of the prayers of students is affected by three factors. Therefore,
teachers need to be ingenious in applying appropriate approaches and methods for
teaching prayers in order to attract students to perform prayers in school. Besides
that, the role of parents are to give religious education and show a good attitude to be
followed by their children at home.

BAB 1

PENGENALAN

1.1 Pendahuluan

Pendidikan merupakan wahana terpenting bagi membangunkan modal insan
sesebuah negara. Sistem pendidikan yang bersifat holistik adalah antara prasyarat
untuk melahirkan individu bersifat holistik dalam membangunkan perkembangan
diri. Dalam konteks negara Malaysia, penggubalan Falsafah Pendidikan Islam dapat
dijadikan sebagai panduan untuk membentuk perkembangan diri secara menyeluruh
termasuklah akal, rohani, jasmani dan emosi. Buktinya, melalui pernyataan yang
dikeluarkan oleh Kementerian Pendidikan Malaysia (2002) berbunyi:

Pendidikan Islam adalah satu usaha berterusan untuk menyampaikan
ilmu, kemahiran dan penghayatan Islam berdasarkan al-Quran dan al-
Sunnah bagi membentuk sikap, kemahiran, keperibadian dan
pandangan hidup sebagai hamba Allah yang mempunyai
tanggungjawab untuk membangun diri, masyarakat, alam sekitar dan
negara ke arah mencapai kebaikan di dunia dan kesejahteraan abadi di
akhirat.

Hal ini jelas menunjukkan bahawa pengungkapan Falsafah Pendidikan Islam
merangkumi aspek yang menyeluruh dan syumul agar dapat melahirkan insan yang
kamil. Justeru itu, pengenalan mata pelajaran Pendidikan Islam (P1) telah diajar dari
peringkat pra sekolah sehingga menengah sesuai dengan hasrat falsafah Pendidikan
Islam berkenaan.

Dalam konteks pendidikan menengah, mata pelajaran Pendidikan Islam telah
diwajibkan kepada semua murid Islam. Pendidikan Islam KBSM meliputi tiga
bidang utama. Bidang tersebut adalah Tilawah Al-Quran dan Al-Hadis, Ulum
Syar’iyyah dan Adab Berteraskan Akhlak Islamiah (Kementerian Pendidikan
Malaysia, 2002b). Bidang Ulum Syar’iyyah dibahagikan kepada tiga sub bidang
jaitu Akidah, Ibadat dan Sirah Nabawiyah (Ahmad Mohd Salleh, 2011). Dalam
bidang ibadat, antara tajuk penting yang dibincangkan ialah tentang ibadat solat.
Perbincangan ibadat solat dalam mata pelajaran Pendidikan Islam merangkumi
solat fardu dan sunat. Begitu juga aspek rukun, syarat wajib dan sah solat termasuk
dalam bab ibadat solat. Ini jelas membuktikan pengajaran ibadat solat antara
perkara yang diberi penekanan dalam mata pelajaran Pendidikan Islam.

Pendidikan Islam merupakan mata pelajaran teras dalam sistem pendidikan di
Malaysia. Bidang ibadat adalah bidang yang banyak mengandungi amali meliputi
fardu ain dan fardu kifayah (Kementerian Pendidikan Malaysia, 2002). Berdasarkan

kenyataan tersebut maka telah diperkenalkan pengajaran ibadat dalam dua bentuk
pengajaran amali dan teori. Oleh itu, guru perlu menerokai pelbagai pendekatan dan
kaedah yang bersesuaian untuk mencapai objektif pengajaran. Pendekatan dan
kaedah yang dipilih harus bersesuaian dengan tahap kemampuan murid untuk
memudahkan mereka memahami isi pelajaran. Pernyataan ini dijelaskan oleh
Asmawati & Lukman (2009) menyatakan bahawa bentuk pengajaran ibadat solat
secara amali dan teori bukan sahaja dapat memberi kefahaman yang jelas tetapi
dapat menggalakkan murid menunaikan solat di sekolah. Hal ini menunjukkan
pentingnya pelaksanaan ibadat solat di peringkat sekolah sebagai tempat untuk
memperolehi ilmu pengetahuan.

Seterusnya, solat ialah ibadat utama yang wajib ditunaikan oleh individu muslim
sebanyak lima kali sehari (Abd. Rashid Ahmad, 1995). Ibadat solat merupakan
salah satu bentuk perhambaan manusia kepada Allah SWT. Manusia perlu sujud
dan mengabdikan diri semata-mata untuk mendapat keredaan daripada-Nya. Kesan
positif yang akan diperolehi hidup mereka akan diberkati di dunia dan akhirat.
Namun, sekiranya pelaksanaan ibadat tersebut tidak dijalankan mengikut syariat
dan landasan yang betul, maka keruntuhan akhlak dalam kalangan remaja akan
menghasilkan sikap tidak mengambil berat tentang pendidikan agama Islam
menjadi suatu isu yang membimbangkan (Rohana, Norhasni, Azimi, & Fathiyah,
2013). Oleh yang demikian, satu kajian tentang faktor yang mempengaruhi
pelaksanaan ibadat solat wajar dijalankan. Kajian ini wajar dijalankan untuk
mengenal pasti faktor yang menyumbang kepada pelaksanaan solat agar dapat
dijadikan panduan kepada guru dan ibu bapa.

1.2 Latar Belakang Kajian

1.2.1 Pelaksanaan Ibadat Solat

Solat merupakan rukun Islam kedua yang perlu ditunaikan oleh setiap umat Islam.
Solat adalah ibadat pertama yang disyariatkan oleh Allah SWT kepada umat Islam.
Oleh itu, wajib ke atas umat Islam untuk melaksanakan solat sebagaimana yang
diperintahkan oleh Allah SWT. Pelaksanaan solat dapat mencegah seseorang
daripada melakukan maksiat. Sebagaimana firman Allah SWT yang bermaksud:

“Bacalah serta ikutilah (Wahai Muhammad) apa yang diwahyukan
kepadamu dari al-Quran dan dirikanlah sembahyang (dengan tekun),
sesungguhnya sembahyang itu mencegah dari perbuatan yang keji
dan mungkar, dan sesungguhnya mengingati Allah adalah lebih
besar (faedah dan kesannya), dan (ingatlah) Allah mengetahui apa
yang kamu kerjakan.”

(Al-Ankabuut 29:45)



Avyat diatas menerangkan bahawa solat dapat mendorong individu untuk melakukan
kebaikan dan menghalang daripada melakukan kejahatan (Abdul Rashid, 2003).
Dengan ini, solat dapat menimbulkan sifat tagwa dalam diri individu (Mohammad
Zaini, 2014). Menurut Muhammad Shadid (1994) ibadat solat adalah intipati
daripada pemikiran al-Quran yang berkisarkan tentang manusia iaitu terdiri
daripada roh, akal dan jasmani. Ketiga-tiga unsur tersebut tidak boleh dipisahkan
dan dapat disepadukan melalui pelaksanaan ibadat solat. Sebagai contoh semasa
ruku’, sujud dan berdiri dengan betul dapat menguatkan jasmani. Manakala
berfikir, merenung dan memahami maksud bacaan dalam solat pula dapat
menguatkan akal. Seterusnya, berdoa dan munajat juga dapat menguatkan rohani.
Ternyata ketiga-tiga unsur yang dinyatakan tadi terkandung dalam ibadat solat.

Ibadat solat bukan merupakan perkara yang sia-sia, ia adalah amalan untuk
mendekatkan diri antara hamba dengan Pencipta-Nya. Manusia dijadikan oleh
Allah SWT sebagai khalifah di muka bumi. Melalui pelaksanaan ibadat solat dapat
mendidik individu muslim tentang bagaimana menyembah, mentaati, memohon
pertolongan dan keampunan kepada-Nya (Ghazali Darusalam, 2004). Hal ini amat
bersesuaian dengan objektif kehidupan umat Islam supaya bersatu dan berpegang
teguh dengan ajaran Islam (Mohd Rumaizuddin, 2005). Selari dengan falsafah Pl
untuk membentuk sikap, kemahiran, keperibadian dan pandangan hidup sebagai
hamba Allah SWT (Ahmad Mohd Salleh, 2011). Hal ini jelas menyatakan ibadat
solat terbentuk daripada falsafah pendidikan Islam.

Dalam konteks pengajaran ibadat, peruntukan masa Pl KBSM bagi peringkat
menengah rendah ialah 240 minit dibahagikan kepada enam waktu dengan 40 minit
bagi satu waktu. Manakala tiga waktu diakhiri dalam waktu persekolahan biasa,
dua waktu diakhir dalam masa tambahan dan satu waktu untuk amali solat.
Peruntukan masa bagi peringkat menengah atas ialah 160 minit seminggu yang
boleh dibahagikan kepada tiga waktu pengajaran biasa dan satu untuk amali solat
(Kementerian Pendidikan Malaysia, 2002). Sehubungan itu, pelaksanaan ibadat
solat terkandung dalam Pendidikan Islam KBSM yang dilaksanakan dalam bentuk
teori dan amali di peringkat sekolah menengah. Peruntukkan waktu perjalanan
amali solat dilaksanakan pada dua peringkat masa yang berbeza. Amali solat
dilakukan secara berjemaah dalam waktu solat zohor atau asar di surau. Seterusnya
dilakukan dalam aktiviti kokurikulum pada sebelah pagi bagi sesi pagi dan sebelah
petang bagi sesi petang juga di surau sekolah (Mohd Shafie Bani Hidayat, Nor
Hayat Fatmi, Nor Saleha, & Ab. Halim, 2011). Manakala pada peringkat teori akan
diajar dalam pengajaran ibadat solat dalam bilik darjah. Matlamat amali solat
adalah untuk memberi kemahiran kepada murid agar dapat melakukan amalan
wuduk, solat fardu dan solat sunat, bacaan-bacaan dalam solat dan doa-doa yang
tertentu (Kementerian Pendidikan Malaysia, 2008). Oleh itu, pengajaran ibadat
solat ini diharapkan dapat melahirkan murid yang sentiasa menghargai dan
menepati waktu, sentiasa dalam wuduk, sentiasa bersih dari segi lahiriah dan
batiniah, bertanggungjawab dan hidup berjemaah, bersih dari amalan keji dan
mungkar dan akhir sekali sentiasa mengingati, mencintai dan muttagin kepada
Allah SWT (Mohd Shafie Bani Hidayat et al., 2011).



Pendidikan solat dapat membentuk individu yang taat pada perintah-Nya. Individu
yang taat serta patuh kepada Pencipta akan membentu sifat yang beriman, berilmu
dan berakhlak mulia. Selaras dengan intipati falsafah Pl untuk melahirkan muslim
yang berilmu, beriman, berketrampilan, beramal soleh, beradab dan berakhlak
mulia bersandarkan al-Quran dan sunnah sebagai hamba dan khalifah Allah SWT
yang bertagwa dan menyumbang kepada tamadun bangsa dan negara (Ahmad
Mohd Salleh, 2011). Justeru, pendidikan solat perlu dijadikan silibus yang pertama
diperkenalkan kepada murid diperingkat awal persekolahan.

1.2.2  Faktor yang Mempengaruhi Pelaksanaan Solat

Terdapat beberapa faktor yang mempengaruhi pelaksanaan ibadat solat dalam
kalangan murid di sekolah. Antaranya ialah metodologi pengajaran guru (Kamarul
Azmi & Ab. Halim, 2007), sikap murid terhadap ibadat solat (Mohd. Suhardi 2004
; Walijah , 2010) dan persekitaran pembelajaran (Rohana et al., 2013; Sharifah Nur,
2012).

Faktor pertama yang mempengaruhi pelaksanaan ibadat solat ialah metodologi
pengajaran guru. Metodologi pengajaran melibatkan dua cara iaitu pendekatan dan
kaedah. Kedua-dua unsur digabungkan dalam pengajaran ibadat solat bertujuan
memudahkan murid memahami pelaksanaan ibadat tersebut. Guru akan memilih
cara yang paling sesuai untuk digunakan dalam pengajaran dan pembelajaran
mereka. Hal ini seperti dijelaskan dalam Kajian Ab. Halim, Khadijah dan Shahrin
(2010) yang menyarankan guru agar mempelbagaikan pendekatan dan kaedah
bersesuaian kerana tiada satu kaedah khusus yang terbaik ke atas semua murid
untuk satu mata pelajaran. Hal ini kerana tahap pemikiran, kematangan dan
keupayaan murid untuk memahami satu-satu pengajaran adalah berbeza-beza antara
satu sama lain. Oleh itu, guru perlu melaksanakan metodologi pengajaran yang
pelbagai untuk menarik minat murid supaya terus mengikuti pengajaran dan
pembelajaran dalam tempoh masa yang lama. Kemahiran guru mengendalikan
kelas merupakan antara faktor yang dapat menarik minat murid untuk belajar.
Dengan kata lain, guru yang mampu menguasai pelbagai kemahiran pendekatan
dan kaedah dalam pengajaran dapat merangsang minat murid untuk belajar
(Ghazali Darusalam, 2004). Malah kajian oleh Kamarul Azmi dan Ab. Halim
(2007), Nur Hanani, Mohd Aderi dan Ab. Halim, (2013) serta Muhammad Shadid
(1997) juga bersetuju bahawa pengajaran Pl amat memerlukan pendekatan dan
kaedah dan pengajaran yang bersesuaian terutamanya dalam bidang ibadat solat.

Faktor yang seterusnya ialah sikap murid terhadap pelaksanaan ibadat solat. Sikap
sering kali dikaitkan dengan tiga elemen penting iaitu kognitif, afektif dan tingkah
laku. Menurut Rohana et al., (2013) tingkah laku dalam konteks PI sering dikaitkan
dengan pembentukan akhlak murid. Tingkah laku yang baik akan membentuk
akhlak mulia dalam diri individu. Akhlak yang mulia dapat digambarkan dengan
perbuatan, pemikiran dan tingkah laku individu. Namun, agak membimbangkan
kerana masih terdapat pasangan suami isteri atau ibu bapa yang mengabaikan solat
(Nur Dalilah & Raihanah, 2013). Sebagai contoh, kesannya ia akan memberi

pengaruh yang besar kepada sikap anak-anak di rumah. Selain itu, ini memberi
kesan yang negatif ketika mereka berada di sekolah. Kesan daripada itu, telah
memberi pengaruh besar ke atas sikap murid kerana terdapat murid yang
mengabaikan solat fardu (Mohd. Suhardi, 2004). Dari aspek afektif pula,
pengabaian solat fardu disebabkan sikap malas yang menguasai diri boleh
menyebabkan kurangnya penghayatan untuk melaksanakan ibadat solat (Walijah,
2010). Kajian Syarul Azman Shaharuddin & Razaleigh Muhammat @ Kawangit
(2014) mendapati sikap mualaf Cina adalah positif kerana mereka telah
menunjukkan perasaan minat yang tinggi untuk mempelajari kursus fardu ain. Jelas
sikap memainkan peranan yang penting dalam pelaksanaan ibadat solat.

Akhir sekali, persekitaran juga salah satu faktor yang mendorong pelaksanaan solat.
Terdapat beberapa kajian lepas yang mengkaji tentang persekitaran pembelajaran
dengan pelaksanaan solat. Sebagai contoh dalam kajian Sharifah Nur (2012)
menjelaskan bahawa faktor ibu bapa dan pensyarah atau guru merupakan ejen yang
paling mempengaruhi amalan solat murid. Manakala Rohana et al., (2013)
mendapati ibu bapa ialah individu yang signifikan untuk mempengaruhi
persekitaran murid terhadap pelaksanaan amalan solat mereka. Hal ini dibuktikan
dengan kesahihan hadis Rasulullah SAW yang bermaksud:

“Setiap bayi dilahirkan menurut fitrah, maka kedua-dua ibu bapa
yang menyebabkannya menjadi seorang Yahudi, Nasrani ataupun
Majusi”

(Riwayat al-Bukhari)

Hadis berkenaan jelas menunjukkan bahawa ibu bapa ialah individu penting yang
berperanan untuk membentuk anak-anak dengan ilmu agama latau sebaliknya. Jika
ibu bapa adalah seorang muslim maka didikan agama Islam akan diterapkan dalam
kehidupan anak-anak (Ulwan, 2000). Asas pertama yang perlu diajar kepada anak-
anak ialah pendidikan solat. Oleh itu, tanggungjawab ibu bapa adalah untuk
menyuruh anak-anak menunaikan solat lima waktu sehari sejak daripada kecil lagi
(Mohd Asri Abdullah et.al, 2011).

Hal ini menunjukkan persekitaran anak-anak pada peringkat awal diawasi oleh ibu
bapa untuk membentuk personaliti yang baik (Ulwan, 1995). Persekitaran bermula
daripada institusi kekeluargaan yang mempengaruhi sikap positif atau negatif
dalam diri anak-anak. Selaras dengan pandangan Asy-Syaikh Ahmad al-Qattan
(2010) keluarga bahagia akan melahirkan masyarakat yang harmoni.

Selanjutnya, persekitaran di sekolah pula meliputi segenap ruang pembelajaran
yang wujud di sekitarnya. Pengaruh persekitaran di sekolah menyumbang kepada
tingkah laku, emosi dan pemikiran murid. Oleh itu, guru ditugaskan untuk
mengawal segala tingkah laku murid untuk mewujudkan persekitaran pembelajaran
yang baik di sekolah. Guru berperanan sebagai pengganti ibu bapa ketika mereka
berada di sekolah. Kajian Bani Hidayat, Ab. Halim, Kamarulzaman & Nor Hayati,

(2014) mencadangkan agar proses pengajaran perlu dilaksanakan di surau sekolah
terutamanya melibatkan kaedah tunjuk cara seperti adab masuk masjid, solat
tahiyatul masjid dan cara menjaga kebersihan di masjid. Hal ini amat bertepatan
dengan saranan Rasulullah SAW yang telah mengajar solat secara praktikal kepada
selurun umat dan baginda melakukannya di hadapan para jemaah agar mereka
dapat mengikuti perbuatan tersebut (Che Noraini, 2008). Kaedah ini secara tidak
langsung dapat membantu murid untuk lebih bersemangat belajar dengan suasana
yang baik.

Secara keseluruhannya, kepelbagaian metodologi pengajaran guru membantu murid
untuk memudahkan mereka belajar tentang solat. Ini kerana pembelajaran dan
pelaksanaan solat dapat membentuk sikap individu ke arah yang lebih baik. Selain
itu, persekitaran yang baik mampu merangsang semangat murid untuk
melaksanakan solat. Kenyataan ini dijelaskan olen Tengku Sarina Aini Tengku
Kasim & Yusmini Md. Yusoff (2006) bahawa metodologi pengajaran mempunyai
hubungan antara persekitaran fizikal dan sikap atau emosi murid. Oleh itu,
penggabungan antara faktor berkenaan dapat menghasilkan pembelajaran dan
pelaksanaan solat yang berkualiti.

1.3  Pernyataan Masalah

Pihak Kementerian Pendidikan Malaysia telah melaksanakan satu dasar yang
dikenali dengan Pelan Strategik Interim 2011-2020. Tujuannya adalah untuk
memantapkan aktiviti pengajaran dalam Pl bagi menangani gejala sosial dan salah
laku dalam kalangan murid. Aktiviti yang diadakan oleh pihak KPM seperti aktiviti
Pendidikan Islam, dakwah serta aktiviti sivik dan kewarganegaraan. Hal ini
membuktikan pihak kerajaan mengambil berat dari segi akidah, akhlak dan nilai
agama terutama di peringkat sekolah.

Pendidikan Islam dirangka dengan tujuan untuk pembentukan akidah, pembinaan
akhlak, pelaksanaan ibadah, kepatuhan kepada syariat serta penguasaan al-Quran
dan bahasa arab (Abdullah Ishak, 1995). Oleh yang demikian, kajian tentang
pelaksanaan ibadah solat perlu dilaksanakan untuk memastikan akhlak murid dapat
dibentuk pada peringkat awal lagi. Berdasarkan statistik yang dicatatkan dalam
Nurzatil Ismah, Nazneen, Sahlawati, Zanariah, & Asma’ Wardah (2015) mendapati
kes juvana di Selangor telah mencatatkan kes yang paling tinggi bagi pada tahun
2006 dan 2007. Permasalahan sosial dalam kalangan remaja di Selangor turut
membimbangkan dengan pembabitan tiga remaja berusia 15 tahun yang terlibat
dengan penyalahgunaan dadah di Ampang. Selangor merupakan negeri kedua
teringgi yang mencatatkan penglibatan dalam penyalahgunaan dadah pada tahun
2010 iaitu sebanyak 3548 kes daripada 23642 kes ( Agensi Antidadah Kebangsaan
Kementerian Dalam Negeri, 2010). Hal ini jelas menunjukkan bahawa solat
mempunyai hubungan yang signifikan dengan akidah. Manakala akhlak pula adalah
hasil daripada pelaksanaan ibadat dan kemantapan akidah. Pentingnya pelaksanaan
ibadat solat diperkukuhkan dengan firman Allah yang bermaksud:



“Sesungguhnya solat itu mencegah dari (perbuatan) keji dan
mungkar”
(Surah Al-Ankabut, Ayat 45)

Solat merupakan perkara asas yang paling penting dalam pembentukan individu
muslim. Namun demikian, remaja pada masa kini telah mengabaikan rukun Islam
yang kedua dalam pegangan hidup mereka. Mereka seolah-olah mengambil sikap
lewa terhadap kepentingan menunaikan solat fardu. Bagi mereka meninggalkan
solat adalah perkara biasa sahaja sedangkan solat adalah tiang agama. Hal ini telah
menimbulkan persoalan, apakah tahap pelaksanaan solat murid? Apakah faktor
yang mempengaruhi pelaksanaan solat murid?, Penekanan tentang pendidikan
agama perlu diambil serius oleh semua pihak yang bertanggungjawab.
Walaubagaimanapun, terdapat kajian lepas yang menunjukkan pelajar di pengajian
tinggi masih kurang melaksanakan ibadat solat sedangkan mereka telah
mempelajarinya di sekolah rendah dan menengah secara formal. Menurut Shukri,
Yahya, Wan Abd Rahman Khudri, Madiha, & Shahril Fazli (2014) tahap
penghayatan solat dalam kalangan pelajar UUM adalah rendah. Diikuti dengan
kajian Sharifah Nur (2012) mendapati bahawa tahap pengamalan solat fardu bagi
pelajar Politeknik Kuching adalah tidak memuaskan. Jelas membuktikan pelajar
institusi pengajian tinggi masih belum dapat menguasai sepenuh pengajaran ibadat
solat di sekolah lagi. Kajian tentang ibadat solat telah banyak dijalankan di
peringkat tinggi sebagai populasi kajian antaranya (Napisah, Salehudin, Mahadi, &
Razi, 2004; Siti Zaleha, Norziah, & Phayilah, 2016), manakala di peringkat sekolah
menengah masih kurang dijalankan.

Pernyataan ini dibuktikan lagi menerusi program ceramah dan motivasi oleh
Fadilah Kamsah yang telah dijalankan di seluruh negara menyatakan bahawa
sebanyak 80% rakyat Malaysia tidak cukup menunaikan solat lima waktu sehari.
Apa yang lebih membimbangkan peratusan pelaksanaan solat murid adalah rendah
kerana hanya 15% orang murid sekolah menengah yang menunaikan solat lima
waktu sehari (Utusan Online, 2004). Hal ini disokong dalam kajian (Ahmad Noor
Muhaimi & Anisah, 2013) berdasarkan hasil analisis temubual yang telah
diperolehi mendapati antara sebab seseorang murid meninggalkan solat adalah
kerana sikap mereka yang malas untuk menunaikan ibadat wajib tersebut. Untuk
mengatasi masalah tersebut guru perlu menggunakan kaedah dan pendekatan yang
menarik dalam ibadat solat (Mohd Fakhruddin Fathiyah, Nor Hayati, Azimi, &
Lukman, 2013). Seterusnya, kajian oleh Nur Dalilah & Raihanah (2013)
menunjukkan seramai 17% orang murid di sekolah menengah yang melaksanakan
solat. Manakala sebanyak 46% menunjukkan tahap perlaksanaan solat adalah
lemah.

Aspek pelaksanaan solat masih kurang diberikan penekanan di peringkat sekolah.
Kajian yang melibatkan ibadah solat telah banyak dijalankan oleh penyelidik yang
lepas. Kajian Kamarul Hazani (2011) adalah untuk mengkaji dan mengenal pasti
bentuk pelaksanaan program amali solat yang dijalankan di sekolah menengah
melibatkan kepelbagai jenis sekolah yang terdapat di daerah Hulu Langat. Namun
begitu, kajian tentang pelaksanaan ibadah solat yang melibatkan tiga faktor utama

laitu metodologi pengajaran guru, sikap murid terhadap ibadah solat dan
persekitaran pembelajaran murid masih kurang dijalankan di daerah Hulu Langat.
Justeru, kajian ini memberi fokus kepada faktor yang mempengaruhi pelaksanaan
solat murid tingkatan empat di sekolah menengah. Walaubagaimanapun, pemboleh
ubah bagi amalan pengajaran guru, sikap murid dan persekitaran pembelajaran
telah diukur oleh (Mohd Aderi, 2008) dalam konteks Tilawah al-Quran. Justeru,
kajian ini bertujuan untuk melihat faktor yang mempengaruhi metodologi
pengajaran guru, sikap murid terhadap ibadah solat dan persekitaran pembelajaran
murid dalam pelaksanaan ibadah solat. Oleh itu, diharapkan kajian ini dapat
meningkatkan lagi pelaksanaan solat di sekolah menengah khususnya.

1.4  Objektif Kajian

Kajian ini secara umumnya bertujuan untuk mengenal pasti faktor yang
mempengaruhi pelaksanaan ibadat solat dalam kalangan murid tingkatan 4 sekolah
menengah di Hulu Langat. Objektif kajian secara khusus adalah untuk :

1. mengenal pasti tahap metodologi pengajaran guru, tahap sikap murid
terhadap ibadat solat, tahap persekitaran pembelajaran dan tahap pelaksanaan
ibadat solat dalam kalangan murid tingkatan empat.

2. mengenal pasti hubungan antara metodologi pengajaran guru, sikap murid
terhadap ibadat solat dan persekitaran pembelajaran murid dengan
pelaksanaan ibadat solat dalam kalangan murid tingkatan empat.

3. mengenal pasti sumbangan faktor peramal yang mempengaruhi pelaksanaan
solat dalam kalangan murid tingkatan empat.

1.5 Persoalan Kajian

Persoalan kajian telah dibina oleh penyelidik berdasarkan objektif kajian di atas.
Berikut merupakan persoalan kajian yang telah ditentukan:

1. Apakah tahap pelaksanaan solat dalam kalangan murid tingkatan empat?

Apakah tahap metodologi pengajaran guru dalam kalangan murid sekolah?

3. Apakah tahap sikap murid terhadap ibadat solat dalam kalangan murid
tingkatan empat?

N

4. Apakah tahap persekitaran pembelajaran dalam kalangan murid tingkatan
empat?
5. Adakah terdapat hubungan yang signifikan antara metodologi pengajaran

guru dengan pelaksanaan solat dalam kalangan murid tingkatan empat?

6. Adakah terdapat hubungan yang signifikan antara sikap murid terhadap
ibadat solat dengan pelaksanaan solat dalam kalangan murid tingkatan
empat?

7. Adakah terdapat hubungan vyang signifikan antara persekitaran
pembelajaran murid dengan pelaksanaan solat dalam kalangan murid
tingkatan empat?



8. Apakah faktor peramal yang mempengaruhi pelaksanaan solat dalam
kalangan murid tingkatan empat?

1.6  Kepentingan Kajian

Kajian yang dijalankan ini diharap dapat memberi sumbangan kepada
perkembangan ilmu, polisi dan dasar pendidikan, institusi keluarga, pihak sekolah
dan guru PI dalam memantapkan lagi PI.

Kajian ini menggunakan model solat sempurna Al-Ghazali (1994) dan teori
pembelajaran sosial Bandura (1977). Justeru, diharapkan kajian ini dapat
memperkayakan dan menguatkan teori untuk diaplikasikan dalam kajian yang akan
datang. Selain itu, kajian ini juga diharapkan dapat menyumbang kepada
perkembangan ilmu pengetahuan untuk dijadikan sebagai bahan rujukan berkaitan
dengan pelaksanaan ibadat solat.

Seterusnya, kajian ini secara tidak langsung dapat membantu pihak yang berkenaan
untuk menambah baik dasar dan polisi dalam pendidikan. Antara pihak yang
terlibat ialah Kementerian Pendidikan Malaysia khasnya Bahagian Pendidikan
Islam untuk merangka latihan dalam perkhidmatan bagi guru-guru terlatih. Di
samping itu, program pendidikan guru khasnya dalam kalangan guru Pl boleh
ditambah baik untuk mempertingkatkan dan mempelbagaikan metodologi
pengajaran guru khasnya berkaitan dengan pendekatan dan kaedah pengajaran
solat.

Selanjutnya, kajian ini diharapkan dapat menambah baik amalan pendidikan. Hasil
kajian ini diharap dapat memberi manfaat kepada ibu bapa untuk mengawasi
pelaksanaan solat anak mereka di rumah. Memandangkan ibadat solat lebih banyak
dilaksanakan di rumah berbanding di sekolah. Oleh itu, ibu bapa perlu memainkan
peranan dalam memikul tanggungjawab yang diamanahkan oleh Allah.

Selain daripada itu, kajian ini dapat membantu guru untuk mengenal pasti
kelemahan pengajaran dan pembelajaran mereka. Secara langsung kajian ini dapat
membantu guru mempertingkatkan lagi kualiti pengajaran dengan memilih kaedah
dan pendekatan pengajaran yang sesuai serta dapat meningkatkan pelaksanaan
ibadat solat murid. Hal ini kerana guru bukan sekadar penyampai ilmu atau
pengajar tetapi juga berperanan sebagai pendidik dan pendakwah.



1.7  Limitasi Kajian

Kajian ini melibatkan murid tingkatan empat di beberapa sekolah menengah
kebangsaan daerah Hulu Langat. Sampel kajian terdiri daripada 360 orang
responden. Walau bagaimanapun, sekolah menengah agama berasrama penuh,
sekolah agama menengah negeri dan sekolah menengah kebangsaan agama yang
terdapat di Hulu Langat tidak terlibat secara langsung dalam kajian ini. Oleh itu,
kajian ini hanya boleh digeneralisasikan kepada murid sekolah menengah
kebangsaan di Hulu Langat atau yang mempunyai persamaan daripada segi ciri
demografi populasi.

Kajian ini memfokuskan kepada pemboleh ubah yang dikaji iaitu metodologi
pengajaran guru, sikap murid terhadap ibadat solat dan persekitaran pembelajaran
murid mempengaruhi pelaksanaan ibadat solat. Dalam kajian ini, sampel kajian
dibataskan kepada murid sekolah menengah untuk mengkaji persepsi mereka
tentang faktor yang mempengaruhi pelaksanaan solat. Justeru itu, segala maklumat
yang dilaporkan adalah berdasarkan kepada kejujuran responden semasa menjawab
soal selidik.

1.8  Definisi Konsep dan Operasional Kajian

1.8.1 Ibadat Solat

Yusuf Al-Qardhawi (2013) mentakrifkan ibadat sebagai tunduk, merendahkan diri
dan penyembahan kepada Pencipta. Manakala Fathi Yakan (2008) pula menyatakan
ibadat secara umumnya merangkumi segenap bahagian kehidupan meliputi puasa,
zakat, haji dan solat. Pengertian solat secara khusus merupakan perkataan dan
perbuatan yang tertentu dimulai dengan takbir dan diakhiri dengan salam (Abdul
Qadir ar-Rahbawi, 2001). Dalam konteks kajian, ibadat solat yang dikaji adalah
merujuk kepada pelaksanaan solat fardu murid tingkatan empat. Komponen yang
diukur meliputi perkara sebelum dan semasa mendirikan solat berdasarkan rukun
dan syarat sah solat.

1.8.2 Metodologi Pengajaran Guru

Menurut Ahmad Mohd. Salleh (1997) metodologi merupakan aktiviti pengajaran
yang dirancang oleh guru dalam pengajaran dan pembelajaran sehingga berlaku
perubahan pada tingkah laku murid. Guru menggunakan cara, teknik atau
pendekatan dalam metodologi pengajaran (Ghazali Darusalam,2004). Hal ini
memudahkan guru untuk menyampaikan pengajaran mengikut tahap kemampuan
murid. Justeru, metodologi pengajaran melibatkan kaedah dan pendekatan. Dalam
konteks kajian ini, metodologi pengajaran merujuk kepada pendekatan dan kaedah
pengajaran yang digunakan oleh guru semasa mengajar ibadat solat. Sebagaimana

yang diketahui, pengajaran ibadat solat adalah bersifat teori dan amali. Oleh itu,
penggunaan kaedah dan pendekatan perlu sesuai dalam konteks pengajaran ibadat
solat.

1.8.3 Pendekatan Pengajaran

Pendekatan wujud daripada tanggapan untuk menghuraikan sifat mata pelajaran
yang diajar serta menyatakan suatu pendapat, falsafah atau pengajaran yang tidak
semestinya dibuktikan secara mutlak (Ahmad Mohd. Salleh, 1997). Hal ini
disokong oleh Tengku Sarina Aini & Faridah (2008) menyatakan bahawa setiap
pendekatan yang digunakan perlu mencerminkan satu pandangan tentang hakikat
matlamat pengajaran. Guru perlu berperanan untuk memudahkan pengajaran dan
pembelajaran daripada mudah kepada lebih sukar dan daripada konkrit kepada
abstrak (Shahabuddin, Rohizani, & Mohd. Zohir, 2007). Dalam konteks kajian,
pendekatan merujuk kepada pendekatan induktif dan deduktif memandangkan
kedua-dua pendekatan tersebut yang paling sesuai untuk diterapkan dalam
pengajaran ibadat solat.

1.8.4 Kaedah Pengajaran

Kaedah pengajaran adalah langkah dan cara yang digunakan oleh guru sepanjang
sesi pengajaran sehingga murid dapat memahami isi kandungan yang disampaikan
(Ab. Halim et al., 2010). Gamal, Salwa & Aliff (2015) menyatakan kaedah
melibatkan langkah-langkah dan peraturan-peraturan yang perlu diikuti dengan
penuh berhati-hati untuk mencapai objektif pengajaran. Oleh yang demikian, guru
perlu bijak dalam memilih kaedah yang bersesuaian dengan topik pengajaran. Pada
mulanya guru menentukan pendekatan, selepas itu memilih kaedah yang sesuai
untuk digunakan dalam pengajaran mereka. Hal ini amat bertepatan dengan
pernyataan bahawa kaedah adalah sebahagian daripada pendekatan (Shahabuddin,
Rohizani, et al., 2007). Dalam konteks kajian, kaedah pengajaran merujuk kepada
cara yang digunakan oleh guru agar pengajaran ibadat solat dilaksanakan dengan
berkesan.

1.8.5 Sikap Terhadap Ibadat Solat

Sikap ialah kecenderungan individu terhadap rangsangan dan gerak balas yang
timbul dalam diri sama ada tindakan tersebut negatif atau positif mengikut pelbagai
situasi (Azizi, Asmah, Zurihanmi, & Fawziah, 2005). Kamarudin Husin (2010) pula
mendefinisikan sikap sebagai pembawaan yang dipengaruhi oleh emosi untuk
bertindak balas terhadap sekeliling sama ada dalam bentuk kumpulan, benda atau
isu tertentu terhasil daripada pembawaan emosi yang ditonjolkan. Sikap
dibahagikan kepada tiga bahagian iaitu kognitif, afektif dan tingkah laku
(Asmawati Desa, 2002). Dalam konteks kajian ini, sikap merujuk kepada
kecenderungan murid terhadap pelaksanaan solat di rumah dan sekolah. Sikap

diukur dalam aspek kognitif iaitu kemampuan murid menggunakan pemikiran
mereka dalam mengingati dan menghafal segala bacaan dalam solat, rukun-rukun
solat dan perbuatan dalam solat. Aspek kedua yang diukur ialah afektif
digambarkan dengan perasaan seseorang seperti bosan, seronok, tidak suka, marah,
dan bersemangat dalam melaksanakan ibadat solat. Akhir sekali, aspek tingkah laku
yang diukur pula merujuk kepada perlakuan atau tindakan untuk melaksanakan
ibadat solat.

1.8.6 Persekitaran Pembelajaran

Che Nidzam, Noraini, Mazlini, Marzita dan Mohd Hairy (2013) menyatakan
persekitaran adalah ruang yang diperuntukkan dalam pembelajaran. Ruang
persekitaran pembelajaran adalah tempat untuk membolehkan seseorang murid
melibatkan diri, mengambil bahagian serta memberi tumpuan dalam aktiviti
pengajaran dan pembelajaran (Haliza Hamzah & Joy Nesamalar Samuel, 2009).
Dalam konteks kajian ini pula, persekitaran pembelajaran adalah ruang yang
mempengaruhi murid untuk melaksanakan ibadat solat iaitu persekitaran di rumah
dan sekolah.

1.9 Kesimpulan

Secara keseluruhannya, bab ini menerangkan tentang pengenalan kajian yang
dijalankan. Antara perkara yang dibincangkan ialah latar belakang kajian,
pernyataan masalah, objektif kajian, kepentingan kajian, limitasi kajian, konsep dan
definisi operasional kajian. Aspek utama dalam kajian ini adalah tentang faktor-
faktor iaitu metodologi pengajaran guru, sikap murid terhadap ibadat solat dan
persekitaran pembelajaran yang mempengaruhi pelaksanaan ibadat solat.

